
Dell'Aneide Canto vi.





77.




Sta frattaria de gente a sta shiomara
Che cerca? e perchè strilla comme a pazza?
Perche lo viecchio co na cera amara
Tanta, e tanta ne caccia co na mazza?
E tant’autre co chella pormonara
Passa a chell’autra ripa? e la vecchiazza,
Siente lloco, respose, o granne Anea,
Digno figlio d’Anchiso, e Cetarea.




78.




Chessa è l’aqua de Stige, e de Cocito:
Non ne siente lo fieto, ca te ’mpesta?
Manco nc’è trà li Dei, chi tanto ardito
Voglia jurare maje ’n fauzo pe chesta,
Caronte è chillo llà tanto attrevito,
Che co na facce, de chi magna agresta,
Caccia a scoppole l’arme, quanno l’ossa
Stanno all’aria scoperta, e senza fossa.




79.




L’atterrate le passa all’autra banna,
E si primma lo cuorpo non s’atterra,
L’arma se schiaffarrà no chiappo ’n canna,
Ca non passa da chesta a chella terra:
Pe cient’anne jarrà (cossì commanna,
Ne se despenza maje sta legge perra)
Attuorno de ste ripe vagabonna,
E, scompute che sò, passa chess’onna.




80.




Anea se ferma, e chiagne lo destino
De chelle povere arme, e la sbentura:
E và vedenno tutte da vecino,
Si canosce quacch’uno a la feura.
Ecco vede ’ntrà chelle Alleccaspino,
E Aronte che no haveano sebetura,
E chisto Aronte de la Licia gente
Havea de Capetanio la patente.

